
Editorial
SEPTEMBER & BEIGUAL

	 September tha Beigual i mat seku hi Mizoram Synod i zawp 
ziak ua a mau in a bawl dan dan uh kha i bawl mai uh a hia, tuchung 
a hin i Synod Moderator in a hung kipat dan leh a chanchin tângpi 
ei hung zik piak ah gun taka sim in a la hiatchian gaw leu hen kipak 
um ma ma ina.

	 Kochuam tamzaw a hin insuan tinte chawtsuakna lemchang 
in i mang sek ua, kipak a um ma ma hi. Khenkhat in Biak-In ah 
kikhawpna nitak sin ah bawl in a mang sek ua, zia chule a siatna 
a um diak puai. Kochuam Committee in eimau Kochuam sung 
dinmun hechian ah a kimkhat in chawtna leh a kimkhat Biak-In ah 
tite leh bawl dan dang dangte a um sek hi.

	 Zillai nei i hi ziak in i thuzil teu lawk tak ah i zilkhawpu hi a 
pawimaw masa pen chu a hia, sungkuan tin i chawt thei ualeh, Innei 
lamte a pat sharing hunte piak ah pauchapna va neipi khale thil 
lopi tak a hi. Kumkhat sung ah sungkuan ah Kochuam programme 
khatvei sun sun ki dawng a ti ziak ah limtak ah nek leh dawn ding 
a la bawl ualeh kipak tak ah va nekpi khale thilpha a hi zing lai in, 
sungkuan khenkhat in zia gual ah bangma nek leh chak ding a bawl 
zawlo ziak ah kiphalam ma ma a um khak ding khale ven zui zel hi 
Kochuam puitute mawpuakna a hi.

	 Beigual kipat lim lai a chun vengsung ah ginglo mite a 
gual ah beina ding ah beigual kiti hi mat a la hia, tunung a hin 
chu gingtute kisukhatthakna leh hatlote kaihal theina ding ah i 
programmeu hi mat a hi tai. Tukum beigual hi Lalpa’n a Kochuam 
te â ding in mal eisawm piak chiat tau hen.

Kochuam Huang

Naupang Sunday School 
Kikhawmpi leh Exam

Kum 2024 Naupang Sunday 
School Kikhawmpi leh Senior 
Department Kikhawmpi hi 
gamsung boruak/dinmun en 
zing kawm in Bial tin a nei thei 
dingte’n mani lemchan dan ah 
nei ding phasak a hi. Kumtawp 
exam bawl/nei thei dingte’n le 
nei ding in phasak a hi. Award/
Kipakman chungchang ahin 
Gambuai ziak ah Sunday School 
kaitheilote leh Exam theilote 
chu, a kaitheilonau leh Exam 
theilo hunsung simkhawm hi 
pua’ntin, a kaithei/Exam thei kit 
phatua leh sutzawp/simzawm kit 
mai ding hi’na. (Sunday School 
Committee 2:6 dt. 6/8/2024)
Chuleh, Kum 2024 â ding ah 
Sunday School Registration Form 
leh Registration Fee submit 
nailote’n August tha sung ngei 
ah sukfel ding ti a hi.

Pathian Biak Kikhawp 
Puihuaina Bu

Pathian Biak Kikhawp 
Puihuaina Bu Revised and 
Enlarged Edition Bung 5-na ah 
Siatni Phatni ah kikhawpnate 

ahin Kochuam hun ti a pang 
kha pua, Kochuam Committee 
in kûl ah a hiat chun belap thei 
a hi. Chuleh, Appendix-1(3) 
PCI Thugin kikawi nung ah PCI 
Danbu Revised Edition a suak 
kit tâk ziak in a kibatlona a um 
ah, Kochuam Thugin matna di 
phawt ah chun PCI Danbu ah 
pen hi mat zawk ding hi’na.

Pastors Retreat Programme
Tangphai Presbyterian 
Kochuam ah Ministers, 
Pastors leh Pro. Pastors zosia’n 
Kituaithakna (Pastors Retreat) 
chu 19-21, August 2024 sung in 
Thangkai – Lungpau hall, Synod 
Office ah nei a hi. Zia hun hi 
Rev. K. Neihsial, Moderator in 
Keynote Address gen in bul a 
pan hi. Thupi chuam chuam 
pali, “Kocuam mite ngaisak,” 
“Rawngbawlna a Pastor-te 
Hriattur,” “Pastor leh Tulai 
Khawvel” leh “Tunlai Pastor-
te Inpekna” tite hi mangcha’n 
Rev. S. lama Vaiphei, Executive 
Secretary, Rev. P.B. Zosapthara, 
Consultant, Rev. S. Khaikholam 
leh Rev. Vanlalchhuanga te’n 
zilsakna a neiu’i. Zia hun a hin 
Ministers, Pastors, Pro. Pastors 
leh Upa kigawm in mi 33 
(sawmthum leh thum) a pang 
thei hi.

“BEIGUAL HUNG KIPAT DAN LEH 
LAWK ZAW DING AH MAT DAN”

~ Rev. K. Neihsial
Moderator

Thumapui: Kum 2018 ah khan Mizoram Presbyterian Kochuam 
chun Beigual kum za (100) tinna a la mang tau hi. Beigual 
ti thumal hi Mizo pau ah ‘Beihrual’ ti ah kipat kilasawn leh 
kiletdawk, kimang zui ta a hi. A umzia diktak chu kithugual tak ah 
bang a h’em khat sukiptin tup nei a pankhawm leh bawl hipen 
ina. Beigual hih Manipur sung ah um Khristiante, a bîk tak in 
Churachandpur ah um Kochuam khenkhatte le a bawl a um ui. I 
sui thûk deu a hi chun Mizoram Presbyterian Kochuam ah kipat 
laksawn hi ngei ina. Ziaziak a chun, Beigual hung kipat dan hi 
Mizoram Presbyterian Kochuam tawh saisan ding ihiu a, chun 
Beigual lawk zaw ding ah matdan le genbe ding ihiu. 

1. 	Beigual hung kipat dan:
	 Mizoram chun kum 1894 in 

Chanchinpha a dawng ua, 
kum 1906 leh kum 1913 
ah te hin halna Pakhatna 
leh Panina hung pawt in 
gingtu a kibelap nasa ma 
ma hi. Maleh, hun bang a 
h’em zaw nung in halna a 
hun dâi phat in Kochuam 
chu a hung ngui in a hatlo 
kit a, ginna lampi a det 

tawklo ziakun Khristian 
hina nusia kit le a um ui. 
Zia chu a hi zing lai in mi 
bang a h’em zat chu ginna 
ah mi det leh ginum a um 
ua, a phulnau mansua 
maleu phatchuamngaina 
mansualo in a sêm zêl 
ui. Halna hung tung 
nung ah Kochuam hung 
ngui kit chun mi tamtak 
nungtawlna leh thatbeina a 

tun mai bâk in thilpiak lam 
le a keniam ngal hi. 1917 
kum ah Sawlchak ding ah 
a sawldawteu mi 7 chu 
thawlawm in a dailo ziak in 
a lawu cheng 10 chu cheng 
8 ah sukniam a hung ngai 
ta hial a hi. Tichun gingtute 
kisukhattuana leh ginglote 
Pathian thu hilna chu napi 
ah a nei a nuam tau a hi 
(Mizo Kochuam Chanchin 
Rev. Saiaithanga pp. 54-
56, 58). Zia chun ginglote 
veina ziak in Beigual neina 
lungthim chi a hung kitu 
pan ta a hi.

2. 	Beigual nei pat a hi tai:
	 Zia hun lai hin Mizoram 

Hmar chan pumpi kha Khasi 
Synod nuai ah Presbytery 
pakhat in a um hi. Kum 
khat ah nivei (March & 
October) Kikhawmpi a nei 
sek ui. March 15 - 18, 1918 
Presbytery Kikhawmpi 
Aijal (tu ah Aizawl kiti 
ta) ah nei chun ziagual 
hin a thupukna a siam a, 
“Khristian Beigualna hi 
June, 1918 a hin hung um 
pan ding in ka guat ui. Tha 
bullam chu mani Kochuam 

te â di, kisukhatna di leh 
kisukthiangthona leh 
kisingsak lawkna ding ah 
mangchiat ding in, tha 
tawplam chu ginglote ding 
ah mat ding hi’na, mi pui 
ham ham ding in. Chun, 
Kochuam tin in a tuak sek 
dan dingu ngaitua inau.” 
(Presby. 1918 No.10, 
Khristian Tlangau May 
1918 phek 94). Tichun, 
Beigual chu tak in chiapi a 
hung hi tai.

3. 	Beigual mat hun:
	 Zia a nuai ah gual hin 

Beigual mat hunte chu  a 
hi:
1)	Kum 1918 in June tha ah 

nei a hi.
2)	Kum 1919 leh 1920 

kumte ah chun 
September ah mat a hi.

3)	Kum 1921 in January 
tha ah mat a hi.

4)	1922 - 1924 sung chu 
April tha te ah mat sek a 
hi.

5)	Mumal tak ah 
September tha ah 
mat patna hi 1925 
ah kipat in hi ding ah 

ginchak a hi. (Presby. 
Oct. 1920 No.25, Oct. 
1921 No.33, Assembly 
1925 Jan No. 18) Kum 
1918-ah Champhai 
Hmunhmêltha khua ah 
Presbytery Kikhawmpi 
chun, kumsin 
September tha a Beigual 
nei a thupuk ah. Zia ah 
kipat chun tuni tiang hin 
pha tak in mat a hi zui 
zêl ta a hi.

4. 	Thuzil nei pat dan:
	 Beigual chu hun sawt 

tak chiapi himaleh thuzil 
mumal umlo in chiapi 
a la hi. Standing Com. 
thupukna gual in kum 1937 
ah kipat in gam pum huap 
thuzil bîk siam pat hi in a 
kilang hi, “I Kochuam in 
kumsin Beigual hi felzaw ah 
i hi theina dingun Beigual 
programme gam pum â 
ding siam hihen la, a thupi 
(subject) chu Kisumna lam 
thu hileh” (SC dt.28.6.1937 
No.7). Mizoram buai ziak 
in gam pum huap zil di 
siamlo hun a um a, zia hun 
ah te hin mani Kochuam 
lemchan gual ah guanggal 

leh mat a hi. Hapta masa 
pen Gamthak Hapta hi 
1981 ah kipat mat pat a 
hia, Hapta lina Khristian 
Sungkuan hapta hi 1983 ah 
kipat mat pat a hi.

5. 	Beigual tha mat di dan:
	 Kum 2001 khân Synod 

Kikhawmpi’n Aizawl West 
Presbytery in Beigual tha 
mat dan sukdanglam di 
thu a tut chu a pawm hi. 
Zia chu Synod Executive 
Committee-in bawzui in 
ziagual hin Beigual mat 
dân kaihuaina a siam ta a 
hi (SEC 187:29, Nov. 5-7, 
2002): 
1)	Beigual hi September 

tha ah mat zel hi’na. 
2)	Tualsung Kochuam in 

lemchang leh pha a ti 
gual in Biak-In leh In lam 
ah mat pawl thei hi’na. 

3)	Thupi hi gam pumpi 
huap in Synod in a la 
siam zel in tin, himaleh 
a thupi leh Bible chang 
taklat bâkah a kaihuaina 
thuzik hi chu tu ah mat 
lai sang ah chawm leh 
felzaw diak ah siam ding 
hi’na. 

4)	Mani Kochuam â ding ah 
phachuam leh lawk zaw 
diak ah mang nuamte 
ding ah kawt liantak 
hawn leh zalenna piak 
hi’nau. 

5)	I Kochuam malâkna 
pawimaw - Khristian 
Sungkuan, Gamthak 
leh Khawtang Hinkhua 
Siamphatna (Social 
concern) lam thilte hi 
ngai thâ lo ding a hi.

6. Beigual lawk zaw ding ah 
mat dan:

	 Beigual mat dan 
kikaihuaina in a phal gual 
in Kochuamtin in Beigual i 
mat danu hi a kibang suak 
puai. Kochuam dinmun leh 
a mun zil in a matdan hi a 
chuam thei hi. Kochuam 
khenkhat chun Biak-In 
ah a mang ua, khenkhat 
chun Biakna Kikhawp hun 
chu Biak-In ah mang in, 
hun dangte chu Upa Bial 
ah khen in In ah Beigual 
bawl le a um ui. Kochuam 
khenkhat, In zosia chuan 
suak theilo dite’n le 
telchuam bîk Insung 
khenkhat ah Beigual bawl 

le a um ui. Zia Beigual bawl 
dan khenkhat kisulangte 
khêl ah hin bawl dang 
genkhak lo le um ngei ina. 
Beigual kum tamtak i chiapi 
tau a, Kochuamte leh mimal 
tin in phatchuamna tampi i 
dawng ngei ui. Malzawlna 
leh lawkna mitin in i dawn 
chiat theina dingu leh 
mimal tinte malzin lo kei 
a, neitu chan a chan theina 
dingua Beigual hun guan 
Kochuam in siam thiam a 
pawimaw hi. Zia a nuai ah 
hin Beigual lawkzaw diak 
ah mat a hi theina ding in 
ziate hih tepte zui leu hin:
1)	Pauchap pum ah 

kiguatlawkna nei sek 
ding a hi.

2)	Beigual in a tup chu bang 
a h’em ti hiatchian a, zia 
chu sukpitin ngei tup ah 
Beigual lungput nei ding 
a hi. Beigual pat til lai ah 
a tupu kichian tak chu 
gingtu nungtawlkitte 
tundin kit leh ginglote 
gingtu ah siam kha a hi. 
Beigual tup kichian takin 
a kalsuan un a beigualu a 
lawting ma mau hi. June 
1918 Beigual mat hun 

ah khua chuam chuam 
ah kipat ah Beigual ziak 
a min pe thak (Gingtu) 
mi 344 ahiu. (Khristian 
Tlangau Oct. 1918 phek 
194-195). Gingtuten 
phatchuamngai tak ah 
pauchap leh  a beigual 
ziakun kum 1919 ah 
chun Halna 3-na a 
hung tung kit ngei a hi 
kha!. Beigual hi Halna 
leh Kisiamphatna tun 
theina ding ahin i mat 
danteu hi enthak leu 
hin.

3)	Kikaihuaina dan in ei 
phal piak gual in Biak-
In leh In ah mat thei a 
hi. A kochuam leh khua 
zil a hunguan siam 
thiam hi a pawimaw 
hi. Kochuam mi zosia 
neitu chan a chan ua, 
a thatnawp suak keina 
dingun Programme 
guanggaltute pilvang 
a ngai hi. Biak-In ah 
mat a hi inle KNP leh 
KKP kikhawp nitak hi 
amau kipe dawk hen 
la, Gamthak Committee 
leh Pavalaite le amau a 

kimat theina diu le siam 
hileh. Chun, Gamthak 
Hapta bang hi Gamthak 
Committee-te laichang 
deu henla. Khristian 
sungkuan Hapta hun 
hile Khristian Sungkuan 
Committee malakna 
deu hithei leh.

4)	Beigual lawkpite hi In 
ah neite hi a hi nuam 
ui. Sungkuan ah Biak-
In zuan theilote, a In 
ngeiua Beigual hun ah 
vave hi a lawkpi nuam 
ma ma ui. Zia hi hatlote 
sukhatna matchak pha 
tak a hi.

5)	Upa Bial dungzuia In 
ah Beigual bawl hi le 
phachuam ma ma khat 
a hi. 

6)	Beigual thupi 
genhawngtu or latu 
ding hi kimawk khivui 
thak mailo in a thupi di 
tawh a gentu di hi kimil 
tuak deu a guat hi miten 
a lawkpi nuam ui. Thupi 
gentu guat fulo hi miten 
malzawlna dawn di gual 
tak dawng lo in a kawi 
thei hi. 

“GAMBUAI AH CHENG GINGTUTE 
UM DI DAN”

~ Rev. Lalremliana Colney
i/c D. Phailian Pastor Bial

Manipur tualsung buaina hi kumkhat a hung val ving veng 
ta, zia buaina ziak ahin mi tamtak in a hinnau lul tak leh In 

leh lo a chân ua, Biak-In tamtak suksiat in a um a, nisin nekkawm 
hawlna leh thiamzilna in nasa tak in haksatna i tuak ua, Taksa leh 
Thagau inle nasa tak in haksatna i tuak un a lang hi. Haksatna 
leh buaina i tuak hun a hin Pathian dem mai hi thil awm tak a hi, 
maleh zia haksatna mun tak a hin banggual gingtu kahi em ti hi a 
hung lang chian diak sek hi. Pathian lopina midang in i hinkhuau 
en in a mu zaw sek ui.

1.	 Jerusalem Pathian 
Khawmpi:

 	 Judate’n Jerusalem hi 
a ngaisang un a ngailul 
khawpmai ui, Jerusalem a 
ngaisan ma ma ziak uh chu 
a Pathian biakna Temple uh 
umna a hi ziak a hi. Judate 
chun Pathian in temple 
a chenchil gual ah a ngai 
ziak un kut a mat hun unle 
Jerusalem hi a va pha tei 
sek ui. Temple umna tâng 

chu Zion tâng ti in a vuau 
a, Pathian tâng ti inle a gen 
sek uh a hi.

2. 	Bakka guam: 
	 Jerusalem a zawtsek nau 

lampi hi lampi nuamlo tak 
mai a hi, a lampi a hin Bakka 
guam a um a, tulai hun a 
hin vang a umna mun tak 
chu hiatthei chet a hi puai. 
Jersualem zuan ding ah 
khualzinte chun zia Bakka 
guam hi a paltheng tei tei 

uh a ngai hi. Zia guam chu 
thalêk gamkeu a hi ziak in 
a sa ma ma a, tui a umpua, 
khualzinten zia mun a tun 
phatu le a chau ma ma ta 
sek ui, chawlna dailîm leh 
a mamawu tui a umlo ziak 
in malam zawt zel a huphul 
sek mamau a, kilekit ding 
lunggel a nei hial changu le 
a um sek hi.

3. 	Zion khawpi: 
	 Ahinla, tigual ah a basap 

laitak ua a kitilkhonau chu 
“Dantak leh Zion khawpi 
tung hitiu in ziatak a 
chun zia kana guam ah i 
lungngainau hi limna leh 
kipakna mun chang ta’na” 
ti’n a kihenem sek ui. Ei uh 
gambuaina chengte hinle 
zia khawvel fairlo hiatna 
leh i malam ua hin vak um 
ina ti ginna le umtalo hial 
ah ngaituana nei ziang ah 
um a bailam ma ma hi. 
Himaleh, van Jerusalem i 
zawtna lampiu a hin kana 
guam pal theng ngei ngei 
ding a um a, zia hun chuleh 

i thatnawpna leh Pathian 
thu ah dutuina hung chuai 
in i chau ngawi ngawi sek 
ui. Zia kana guam hi ei 
uh gam buaina umte bep 
hin i paltheng uh a hi pua 
Khristian zosia’n zia lampi 
hi a zawt vek a, zia chu ahi 
ziak in tulaitak dinmun a 
hin Zion khawpi thîl zing 
kawm in i chung ah thil 
tung zosia a hin lungawi 
dan zil a ngai hi. Lal Jesu 
ah i kinepnau nga tawp in 
Lalpa ngak ziang hitiu. 

“Lalpa ngakte chu a hatnau 
sukthak piak ah um in, mupi 
gual in a tha un leng sang intiu 
in, tai intiu in, maleh chawl 
pua’nau, lam zawt zawt maleu 
le basam diak pua’nau.”

“Bakka guam a hawthen lai 
unle, tuinâk umna’n a siam 
un, gawtui ke masa chun dîlte 
a dimsak sek hi. Hatna kipat 
hat zawk diakna’n a chia sek 
un, pathiante Pathian chu 
Zion ah chun mu hi’na.”

Lalpa’n a thu malzawl ta hen.

 “KHANGLAITE LEH PIANTHAKNA - 
PAN LÂKTHAK PAWIMAWNA”

~ T.Upa Dr. Soilalsiam
Lingsiphai

Khanglai hun hi mihing damsung â ding ah hunbi pawimawpen 
khat a hi. Khanglai hun umzia chu thathaw leh hâtlâi hun, 

kinepna’ dim leh lunggel-sângtak nei hun a hi. Zia hun pawimaw 
laitak ah dawitêlna dik siam leh Pathian lau-hinkhua mangte chu 
mi hampha a hi seku a hi.

Khawvel ah Khrist taksa a 
khanzêlna ding in, chanchinpha 
hi a khang a khang ah 
kipiaksawn zêl pawimaw a 
hi ziak in, khanglaite ginna 
sukdet leh thagau hinkhua 
khansak hi Kochuamte 
mawpuakna lianpen khat 
le a hi. Khang dang sâng in 
tû-khang a hin khanglaite’n 
kochuam hi a mamaw diaku’a; 
a ziak chu, khawvel pilna sân 
dungzui in, Jesu ngainêpna a 
lian deu deu a, khanglaite lak 
in Jesu nungzui ginum a tawm 
hiai hiai ta a hi. Khanglaite hi 
tunung leh puitu hung hi di a 

hi ziak un, kochuam malam 
dinmun di chu khanglaite 
mizia in a kingâ nasa ma ma hi.

“Piangthak” ti hin Khristian 
kiti zosia a huap diam? Bible 
ah Jesu ngei in ‘piangthak’ a ti 
hin bang a h’em a kawk? Bang 
ziak ah zia thumal ‘piangthak’ 
ti hi a mat khel a hi diam? 
‘Piangthak’ ti hin Pathian hîna 
bang gual in a latsak em? Zia 
thumal ah hin kinepna a um 
em? tite hi ngaitua khawm di 
i hiu. 

“Piangthak” ti thumal hi 
tulai in, Khristiante lak ziang 

in le dupdal tak ah mat a hi ta 
dia aw, ti thei khawp in a um 
ta; ‘bang thil ’hem khat ah 
khatlawna neite’ genna leh a 
mai mai ah matna hi a pung 
deu deu a, zia hi thil khawktak 
a hi.  Zia gual ah dupdal tak ah 
matna hi khanglai tamtakte â 
di’n, a umzia diktak liakhûtu a 
hi, ti thei ina! 

“Piangthak” ti hi thuhilna - 
Pathian thu (Bible) apat kimu, 
i ginuh thutak leh i kumtuang 
hinna dingu’a thilkhawk a 
hi. Chanchinpha Johan zik a 
hin, Jesu kiang ah thagaulam 
thumawp dawng ding in 
Nikodem a chia thu i mu’u hi. 
Nikodem hi Jesu thilmak bawl 
taksang mipite lak ah khat ahia, 
ahi’n Messia a hi chu a gingcha 
puai. Nikodem hi shakhawmi 
tak a hibân in, Judate 
vâihawmtu Pharisai a hi bawk 
hi. Tû hun ah hin Pharisaite 
phatlona ngen gen himaleh, 
kum zabi khatna ah khan, a 
kipiakzawnau leh a thiamna 
ziaku’n, mi zâ-umpênte a la 
hiu. Hinkhua thiangtho leh 
kilawm a mangu’a, Thu-Sawm 
Piak a zui bukimu a hi.

Nikodem hin a shakhawmi 
hîna leh lawi-upa hîna 
(Sanhedrin) matsualona ding 
in, Jesu kiang ah hin, mite 
mûloding in jân in a la chia hi. 
Shakhua hotu dang sâng in a 
lungthim a kihawngzaw, Jesu 
a ngaisang hi. Jesu’n Nikodem 
dinpi thute chu kawikiang 
in, “Tîmatak in ka hil la hi, la 
pianthaklo chun Pathian gam 
mu thei puan la” a ti piak hi. 
Nikodem chu dân zilsaktu hi 
ziang lehle ‘pianthak’ ti umzia 
chu a hethiam kêi pua; taksa 
thil ah ngai in, ‘kua a nu sung 
ah lût in piangkît thei di a 
h’em’ ti’n a dawnhu hi.

Jesu’n a genzelna chun, “Kua 
le tui leh Thagau ah a pianlo 
chun Pathian gam lûtthei 
pua’na” ti a hi. Tui hin nu sung 
a pat piang - taksa pianna a 
hia, Thagau ti hin thagau ah 
pianna - piangthak genna a hi. 
Pianna masa chu taksa pianna 
a hia, pian panîna chu vân a 
pat a hi. Pathian Thagau apat 
hinna thak hi hui gual in Jesu’n 
a gen a, hui hi mûtheilo leh 
thununtheilo himaleh, a nasep 
leh a suadaw thil chu sêl guallo 

ah mûthei a hi. Zia umzia chu 
Thagau ah piangthakte chu a 
hinnau in a kilang dawk mai 
sek hi.

Piangthak umzia hi ‘sunggil 
ah khatlawna ahia, chunglam 
ah pat piang’ tîna a hi. I nu sung 
a pat i hung pian ah i hinna chu 
taksa thina in a tawp a, thagau 
hinna chu nu leh pa’n ei piak 
theilo, Pathian in kumtuang 
dai ding ah ei guan piak a hi. 
Hinna tak tak chu Jesu pawm 
ah, a ngaidamna i chan hun in 
a kipan bep hi. Zia ginna chun 
i hinna ah hepina thilhitheina 
chî a tû a, zia chun Pathian 
hepina puangdawk in, sukpun 
a hi sek hi. 

Mihingte hi kitêkhindân 
chuam chuam in i kigên sek 
a, ahin ‘mithi’ ti thumal mang 
in kuama i kitêkhin nuam ngai 
puau. Himaleh piangthaklo 
chu thagau ah thî a hia, 
kumtuang ah thi ding ah chia 
zing a hi ziak in ‘mithi’ a hi mai 
hi. Thu kigen khat in, “Khatvei 
piang la hi chun, nivei thi’n la 
tin, nivei la pian chun khatvei 
thi di la hi” ti hi khanglaite’n 

ngaitua thak a pawimaw ma 
ma’i.

Gingtu khenkhat chu Jesu 
a pawmnau hun leh mun a 
hetchianlo ziak un, hukdamna 
chang ding ah kihechianlo gual 
in a kingâi ui. Pian pêt hetheilo 
maleh hin, taksa hinna nei i hi 
i kihêt thei gual in, pianthak 
hun he chianloten le, Jesu 
hukdampa’ pawm ah, a gîtlo’u 
simte chun, thagau ah hing a 
hiu a kihethei’u a hi. Pianthak 
hun leh mun hêtchianna hin 
thagau ah hinna dik nei leh 
neilo a kinga puai. Piangthakte 
chu a hindan un le hetthei a 
hiu a, a hinnau in thagau gâ a 
hung kilang dawk sek hi.

Piangthak Khanglaite Pan 
lâkna di:

I khawsaknau khawvel hi 
a kisâng danglam zing a, thil 
zosia hi kumtuang dai di a 
umpuai. Hausakna, lawtinna, 
nawpchênna, hawina, kipâkna 
leh taksa thil zosia hi mangthai 
di a hia, a mangthai zing bawk 
hi. Khawvel hi chu khangto 
zêl in, kisang danglam zing 
intin, Pathian dawidan a hileh 

chu kisanglo in, a det zing hi. 
Piangthak khanglaite hi ginna 
ah kiphûdet thak a pawimawi; 
a ziak tamtak lak ah khenkhatte 
chu:

1. 	Khawvel Dân:
	 Khawvel changkâng zêl a 

hin, Shakhua ngainêpna hi 
khanglaite lak in a lian deu 
deu a, mi lak ah i gindan 
suklat ziang le nuamsatalo 
Khristian khanglai tamtak a 
um tau. Etsakna’n; milak ah 
an (thil) nêkkuan pauchap 
ahiloleh game (et. Football) 
kihel kuan ah pauchap tite 
hile thil zachat-um hita’n a 
kilang hi. Mi thiam sports 
star leh a dang dang, 
Khristian ka hi kitite’n le 
media interview nate’n 
Jesu min a lam-gi ngamlo 
hiai hiai tau’a, khenkhatte 
chu Jesu suhlanglo ding ah 
sum piak a hiu.

		  Shakhaw dang zosia 
kithugualnapen chu 
Khristian Shakhua suk-hâtlo 
leh suk-niam a hia; khawvel 
dân kiguanggalnate a hin 
Khristiante kihilna leh 

thugin suhkha thei di a 
pung deu deu ta’i. Zia gual 
dodâlna mâ ah hi Khristian 
khanglaite’n, i ginnau 
hethûkzaw ah kiphûdetzaw 
diak ding in panthak lâk a 
kûl takzet hi. Ephesate 6:11 
a chun Paul in, “Pathian 
gâlthuam bukim in kivân 
un….” a la tia; zia hi khawvel 
dânte do zawna di lampi a 
hi. 

2.	 Thu kihettuana (Social 
Media):

	 Thu kihettuana matchâk 
chuam chuam ah thu 
kisuate hin khanglaite 
lungthim in thil hitheilo di 
kinepna leh chetna tamtak 
a tut zing hi. Thudik chanve 
leh lim mantheilote’n 
khanglaite ngaituana a 
suhbuak a, online games 
te’n a hunu tamzaw mangzo 
in, a hinkhuau a thunun 
zo ta’i. Mimal pauchapna 
di hun, Bible sim hun leh 
kikhawp hun natiang le a 
suhbuai ta’i. 

		  Van matchâk dang gual 
tho in, Social media hi le 

matchâk mai a hia, a selam 
leh a phalam ah matthei a 
hia; mi tamzawn a selam 
in mang maleu, Khristian 
khanglaite’n a phalam ah 
mat hâm hâm di a hi. Mani 
kithununna leh a pawimaw 
khen thiamdân kizil thak a, 
social media kithununsaklo 
di a hi. Phillippi 4:8 na ah 
“Suapite haw, a dik tapo, 
a zâ-um tapo, a thiangtho 
tapo, a dawi-um tapo… 
ngaitua un” ti hi Khristian 
khanglaite puihuaitu hileh 
a dawi-um takzet hi.

3.	 Khristian dodâl hindân a 
pungzêl:

	 Tulai khawvel a hin 
Khristian dodâl hindân hi 
langsâl tak in chiapi a hi 
ta’i. TikTok video khat a 
chun mi pakhat in Bible a 
sim a, Khristian shakhua 
kipâkpi leh puangzâk a 
h’em i ti lâi in, a tawp lam in 
Khristiante demna a hi daih 
hi. Puaknat-um diak chu a 
nuai ah comment tamtak 
chun zia nu chu a tawsawt 
nalai-u a hi.

		  Khawvel mun tamtak 
in Khristian ginna dinpi leh 
Pathian lau hinkhua mangte 
hi khawvel ngaidan in, “mi-
changkânglo, lui, tulailo, 
ngawl-vei, lungthim buai 
leh mi-ngawl” tite in gen 
a hi tau ’hi. Chanchinpha 
dawilo leh do bep hitalo 
in, Khristiante do khawvel 
ah khawsa Khristian 
khanglaite’n, pianthakna 
leh ginna suhsethei di thilte 
hethiam a, thagau khanna 
di dâlthei thilte chu nutsia 
ngam di a hi. A tawp ah mi 
zosia vaihawm piak di chu 
Pathian a hi ti khanglaite’n 
hethak kit hitiu.

4. 	Kithununna:
	 Khristian khanglaite hin 

nisin kithununna lam inle 
panthak lâk a pawimaw 
hi. Taksa thilte ngaikhawk 
ziak ah Thagau lam khanna 
ding ah i bawlzing sekte 
ngainêpna a pung hiai 
hiai a, a tawp leh khanglai 
tamtak a puimang mai sek 
hi. Thil phalo a hi he sa sa 
khatvei bawl chu dawitêlna 
a hia, nivei a h’em thumvei 

a h’em bawl chu chîndân 
(habit) a hi ta, thumvei 
sâng ah tamzaw la bawl 
chun, la mihîna (character) 
a hung hi ta’i. Ziaziakchun, 
i mizia siam dikna di leh 
gingtu hîna pholatna ding 
in, dawitêlna dik siam ding 
ah kithunun hâm hâm di a 
hi.

5.	 Numei-pawsalna thiantho
	 lona:
	 Khawvel khantona’n a 

kenkhawm ngaidân diklo 
tamtak a piang ta, zia lak 
ah khawk ma ma khat 
chu numei-pawsalna (sex) 
mat khawksaklona a hi. 
Movies leh lâ-thu tamtak 
hin numei-pawsalna mat hi 
bangmalo gual ah ngai in, 
kichên masang ah mat le 
khawksalo leh pawmthei mi 
a tam deu deu ta’i. Zia gual 
mite chun, ‘Nu-pân bep in 
numei-pawsalna mat di a 
hi’ ti hi ‘tulai talo’ leh ‘lenlai 
chân’ a hiu ti’n a gen ui. 
Khawvel in banggual in gen 
maleh Pathian thupiak vâng 
chu a danglam chuam diak 
puai. Hepina diktak chun 

kichên hun a ngâk zo sek hi. 
Kidawichâkna leh ki-etlâna 
hi mi tamtak in kihepina/
lungsiatna in a ngaiu’a, a 
bawlkhial seku’i. Zilmite 
zildaw chu ‘thiangtho tak 
ah kichêngte nu-pân kâl 
chu a dangte sâng in a lim 
zawu’ ti a hi. Zia chu Bible 
dawidan le a hia, Khristian 
khanglaite’n hetmillo di a 
hi.

Tulai khawvel ah Khristian 
khanglaiten thepna leh 
chetna tamtak i tuak zinglai 
in, khanglai piangthakte chun 
guanggalna kitûptak a siamu’a, 
kithununna tawh a zo zêlu a 
hi. Ginna ah a kibulphûdetu’a, 
zia gindân gualtak ah chu hing 
ding in a kithununu’a, thepnate 
a zo to zêlu’a, Pathian â ding ah 
lawktak in hinkhua a mangu a 
hi. Khanglai piangthak, thepna 
leh chetna chuam chuam zo 
ah, Pathian â ding ah palâi gin-
um leh hangsan, tulai khawvel 
a - ginglote lak leh gingtute lak 
ziang inle a pawimaw ma ma 
hi. Khanglaite’n i piangthaknau 
suithak in pan la thak hitiu.

“IDP TE’N BANG A MAMAWU EM?”

~ Rev. Andrew LR Khiangte
i/c Mata Pastor Bial 

I hotute dawisak in zia thupi zik ding in ei guat ua, kipak chung 
in ka huphur khawp mai hi. I gam in buaina i tuak ua Kochuam 

inle nasa tak in i thuak uh a hi. Ka umna Bial le gambuai ziak in 
Kochuam mi nasa tak in ka pung ui. Kochuam a chun member 
punna hi thu kipak um a hisek a, tuchung punna ziak hi chu 
kipak dan thiam a hak hi. Ziagual gambuai ziak ah i unau 
tamtak in ka Bial uh a hung bêl ziak ua hin hotuten zia thupi zik 
ding ahin a hung guatu le a hi maithei hi. Zia chu a hi zinglai in 
bawlthei a tawm in ka ting zawlo dan ka kimuchian khawp mai 
hi. Ziaziakchun, zia thuzik hile uluk tak ah zilna a kipat ah pawt 
hilo in mimal ngaidan mai ah zik a hi ti simtute’n ei hetthiampi 
a diklo leh mi lungthim suhnathei a um inle kihethiam tua ding 
in ka hung chial a hi.

I thupiu in IDP a ti hi kichian 
tawk maleh neucha vak suklat 
be pawimaw in kahe, IDP ti 
paukam i hung matto zel dingu 
hi kikhenna leh kidaidanna 
lam hilo in i genguat in a 
kentel a hi ti hiat a pawimaw a 
hi. IDP hi Internally Displaced 
Person tina mai ahia, siatna 
leh buaina ziak ah mani In leh 
lo te nusia a gam dang hilo ah 

mani gamsung tho ah umte 
genna a hi. I gam in 2023 May 
3 ah kipat in buaina liantak i 
tuak ua, i unauteu mi tamtak 
in a In leh Lo te nusia in mun 
bit zawkna lam a zuan ua, 
hinkhua thak in bul a pan uh a 
hi. Zia i unau te chu zia thuzik 
ah IDP i tite chu a hi.

A thawknateu: A mamau uh 
genna ding ahin a haksatnau 

suklat masak phawt a 
pawimaw hi. I unau IDP te 
thawkna hi a tuaklote chun i 
hiatthiampi vek theilo a hi.   Mi 
khenkhatte ah kipat kiholimna 
leh mani thîlna ah kipat in a 
haksatna tangpiu leh a mamaw 
teu hung taklat gua’ngka. May 
3, 2023 nitak lam ah thiltung 
hin i unau tamtakte khawsak 
dan nasa tak in a suhdanglam 
a, a thawk dan uh leh haksa 
a sak danu le kibang vek khel 
puana.

A leng tak mai ua a kibatnau 
pakhat um chu ‘ka In’, ‘ka 
khua’ a tisek ua um thei talo in, 
bang dinmun ah um kahi em 
ti le hetheilo in haksa tak mai 
in hinkhua thak bulpat ngai in 
a um vek ui. Hun sawtlo kal 
sung in a mu thei uh khawvel 
(Physical Environment) a 
kisang danglam a, sepai camp, 
relief centre leh gamnuai ah 
te’n mani hinna ding hawl in 
bul a hung pan uh a hi. Nawpsa 
tak ah um a lemchang taklo 
ziak in kihumbit ham theina 
ding lampi hawl in haksa tak 
in khawvel thak bul a hung 
pan uh a hi. Hun hung chiazel 
in Kochuamte malâkna in a 
nuam tapote a ding In leh lo 

thei dan dan in sak ahung hia, 
neukhat chu a ngaina hung 
um deu in thamuan um ta 
deu ding in gingchak a um hi. 
Zia chu a hizinglai in a chenna 
munteu vak mu in masang ah 
a la um ding danteu ngaitua in 
lungthim na lunggel sautak ei 
ngaitua sak hi.

Khua chuam chuam ah kipat 
chiakhawmte a um ngailo nau 
ah mizia kibanglo tak takte 
chenkhawm a hung ngai ta. 
A umna khuate mitmei ven le 
ngai ma ma ding in gingchak 
a um hi. Zalen lo ah kihiatna, 
hinkhua siamlem haksa sakna 
liantak a nei chiat dingu 
gingchak a um a, zia zosia hin 
khawtâng hinkhua (social life) 
a la hetthiam leh matthiam 
tâkteu chu nasa tak in subuai 
ngei ina, genkim zo pua hitiu.

Nêk leh chak hawlna 
(Economic life) kawng ah 
haksatna hi haksatna a tuak 
lian ma ma uh leh langsal pen 
lak ah khat hingei ina. A leng 
tak mai ua hin nek leh chak 
hawlna ahin nasa tak in a 
buai ui ti muthei a hi. Haksa 
maleh a umnau masa a chun 
nek leh chak hawlna kawng 

ah a lampi hesa leh a ngaitua 
ding dan hetthiam sa vek a 
lah hiu a, tuhin chu Sawrkal 
nasemlote â ding vang vang 
a chun nek hawlna ding lampi 
thak ngaitua kawm ngai in 
lungkham um ma ma ina. A 
umna mun ua mite tawh nek 
hawlna ding ngaitua in nasa 
tak ah kitaidem ngai ding a hi 
ti chiantak in a kilang hi.

Taksa leh lungthim (Mental 
& Physical) hiselna le a 
hiatthiamu leh muthei sâng 
ua nasa zaw in keniam ngei 
in au ti gingchak a um hi. Nek 
leh dawn dawitawk mu phalo 
leh dawitel theilo dinmun ah 
mi tamtak um ngei inau, zia 
hin taksa ah hatna nasa tak 
ah keniam in ah ti ginchak a 
um hi. Zia khel lam a chun 
ngaituana ha sen takluat ziak 
leh a thil tuak uh huaisiatak 
(traumatic experiences) ziak in 
lungthim lam hisellona chuam 
chuam nei thak tam tak um 
inau. Kihinsua theina ding 
ngaitua a pawimaw ziak ah a 
damlonau le ngaisak manlo 
a buai in taksa leh lungthim 
chau tak a um tam inau.

Ziate hi a tângpi ah haksatna 
a tuak dan uh vak taklat thei 
chu hiphawt henla. I gen taksa 
gual in a haksatnau gen ding i 
hilo ziak in thupi hi chetlo in 
dutui talua kha hitiu.

Bang a mamaw uh em?
Unau IDP te mamaw zosia hi 

a thuak khalote chun hesuak 
khel pua hitiu in, a tângpi 
eima thîlna kipat in zik ziang 
ding ihiu. IDP te mamaw hi 
lampi pani in gen gua hitin - a 
thuaklote mawpuakna leh a 
thuakte mawpuakna ti in khen 
ziang hitiu.

1.	A thuak khalo
 	 (dawngsawngtute) bawl di: 
1)	Hiatthiamna: I unau IDP 

te hin haksatna nasatak i 
hiatthiampi phaklo dingu 
a thuak ui ti i gen tau a. 
I lak ua (khawtâng leh 
kochuam) thamuang tak 
leh eima a gual tak ah 
a um theina ding un ei 
uh a thuak khalote hin 
hiatthiamna giltak nei a 
pawimaw hi. A haksatnau 
a genteu “Hethiam e” 
ti maimai zianglo ah 
pawmpi tute, a haksatna 
thawku hethiam tute 

kiang ah a panpinau 
kinem in tângnel tak in 
umthei inau. Ziagual 
ah hiatthiamna hi 
Counselling paukam chun 
validation ti leh non-
judgemental attitude ti in 
a gensek ui. A thil tuaku 
leh maituateu ngaitua 
in tu a umdanu hin a 
umzing ui ti ah pawmpi hi 
a hinkhuau chiato jel ah 
masawn jel na ding in a 
mamaw ui. Ei uh a thuak 
khalote hin a haksatnau 
hetthiampilo ah ningtel 
um i sak a hi chun amau a 
ding ah khawvel hi haksa 
diak ding a hi ti hiatpi 
a hetthiamna sangtak 
tawh panpi theina lampi 
a umsin leh panpi hi i 
bawldi a hi.

    Khawtâng leh Kochuam 
ah i paukam matdan le 
vaihawm dante ah unau 
IDP te hin kisuanlana 
neilo ah amau insung leh 
khawtâng, kochuam gual 
ah a ngai theina ding un 
ei uh a dawngsawngtute 
hin mawpuakna liantak 
i nei ui. Ziagual ah 
hetthiamna leh pawmna 

giltak tawh i la dawnsawn 
hin amau â ding bep hilo 
in ei uh â ding inle apha, 
khawtâng leh kochuam 
phatak a siamdaw 
kinep a um hi. Hawitak 
ah dawngsawnglo ah 
ngaidan leh thîldan 
chuam nei ah i lamtuau 
a hi chun siamphat haksa 
tak kituaklona umzing 
intin chengkhawm zing 
ngal ah haksa sa tak 
ah um a khawtâng leh 
kochuam hisello tak chu i 
mabak uh hiding a hi.

2)	 Panpina: Mi haksa leh  
sawmdawl ngaite chu 
kuaman i taisan ngai 
puau a, a hivang in a 
mamaw zosiau panpina 
pia seng diaklo ding i 
hiu ti i hiau. Unau IDP te 
dinmun hi a huaisia ma 
ma ziang hi, nek hawlna 
lam ah haksatna tuak 
ding hi hiatthiampi suak 
pua hitiu. Zia lam ahin 
khawtâng leh kochuamte 
le theidan dan ah panpi 
a ngainau (khawsakna 
thil ah) zâmsia zianglo 
ah ngaisak zawk di a 
pawimaw ui. Mi i tam tak 

ziak un kihiat suak a haksa 
sek hi. Hiatlo ziak ah 
kochuamte le bengvaklo 
a suakthei hi. Ziagual 
chu a hi tak in le panpi 
ngaite ngaisak zawk sem 
a kûl ma ma hi. Unau IDP 
te hi um ngailo na mun 
ah umthak a hinau a hin 
kisuanlana liantak neisak 
ngei ding ahi ziak in 
ziaziakchun khawtual mi 
a umsate hi i bengvak a 
pawimaw hi. Synod level 
ah le gamthak nasepna 
kawng ah malâkna 
liantak neithei tadilo 
ahi chun tualsung ah i 
mi leh sa haksa diakte 
dawpkang dan tiang 
lampi hawl hi ngaituana 
in a um hi. Nek leh dawn 
anchang leh sum tamlo 
cha kipiak bep hilo in nek 
hawlna bulpat thei di dan 
(economic development 
assistance) te hi umthei 
leh duthusam a hi.

3)	Counselling: Tuhin chu i 
kochuam in Counselling 
Centre i nei nai tadi 
puau a, amabochu i thil 
maitua zinglaiu hi tawh 
a pawimawna a sulang 

nasa ma ma hi in a kilang 
hi. I gentaksa gual in 
lungthim lam ah haksatna 
tamtak zia gambuai 
hin a kengkhawm hi in 
gingchat a um hi. Tigual 
lam ah mithiam leh panpi 
thei ding zawt di nei a 
pawimaw takzet hi in a 
kilang hi. Mi khenkhat 
chun Pastor leh Upate 
kiang ah a haksatnau a 
tutngam lai un khenkhat 
chun melhiatlo kiang 
ah  kibuntha in panpina 
pawimaw le umthei a hi. 
Counselling centre khello 
a le Pastor leh Upate chu 
ziagual mamawte panpi 
thei ding ah kineppi 
i hi gual un a thak ah 
kihawng tak ah pan i lak 
uh a pawimaw a hi. Group 
counselling-te le bawl 
thei ding ah lemchang a 
hi chun nei ah pha a hi. 
Professional-te gual ah 
i bawltheilo tâk inle KKP 
leh KNP te malâkna’n 
Group leh Fellowship-te 
guanggal in a experience 
uh share sak in panpi 
theidan lampi a um em 
ti hawl thei a hi. Ziagual 

hi Counselling zilna a 
chun haksatna kibang 
tuakte panpina ding ah 
matchak pawimaw tak 
khat a hi. Pauchap pawl i 
neite hinle Unau IDP te hi 
ngaisak bîk ah i nasepna 
pawimaw tak pakhat ah i 
pawm thei a hi chun nasa 
tak ah i panpina hiding 
in gingchak a um hi. Zia 
Counselling matchak 
chuam chuam i gente hin 
haksatna maitua di dan 
tamtak ei ziltil ah lampi ei 
khawkmu thei di kinep a 
um hi.

2.	A thuakte bawldi: 

	 Buaina thuak tak takte 
hin bawl di leh pawimaw 
tamtak nei intinu zia zosia 
chu genseng puai tiu. Nisin 
mamaw nek leh chak diak 
diak chu a chuam ah gen 
ngailo ah a pawimaw sau a 
hi. Ziagual bawk chun thil 
pawimaw tamtak umthei 
ina. Tuhin chu lawm thum 
ah khen huap lian deu in a 
pawimawteu gen tha suk 
ziang hitiu.

1)	 Ei leh ei kipawm: I Unau 
IDP te hin mani dinmun 

diktak pawmna (self 
awareness) a nei uh a 
pawimaw ma ma hi. Tu 
i umdanu hi manglam 
hilo in a tak tak a hi ti 
kichian tak ah kihiatna 
hin kineplo ding kinepna 
leh pawimaw khello ah 
lunggimtak ah ngaituana 
sen theina lak ah veng in 
lampi dik ei hawsak thei 
a hi ti hiat a phai. Mani 
kilainatna leh kihepina 
ziak ah masawn thei tak 
taklo ah umziang thei 
a hi. Ziaziakchun haksa 
ma ma leh le ka kihinsua 
theina ding ka ngaitua a 
ngai hi ti ah mani dinmun 
kipawm a, zia kipat chu 
masawnna di guat a 
pawimaw khawpmai hi.

2)	 I umna chiat ah 
kisiamlem: I um ngailo 
na, i chen ngailona mun 
ah cheng i hi tâk ziak in 
kisiamlem ngai tamtak 
nei ngei di ihiu. Zia hun 
ahin kisiamlem haksa sa 
i la bawlsek dan thasuak 
theilote chun midangte 
tawh chenkhawmna ah 
haksatna tuak zel ding 
ihiu. Mi’n a la bawldan 

leh chiadan umsate i 
vak then piak ziang thei 
puau a, i dinmun ua a 
mamawtu zawk i hiziak 
un mi a la kikaihuaidan 
(khawtâng leh Kochuam) 
zui thiam i zil zel dingu 
pawimaw a hi. Ziagual a 
chu i kisiamlem thei ahi 
chun khawsak khawm 
leh Pathian nasepkhawm 
le nuam in lawk ngei ina. 

3)	 Taima zawdiak: Mi zosia 
â ding ah lawting di leh 
nek mu ding in taimat a 
ngai hi ti i hiatsau a hi. 
Gambuai ziak ah nek 
leh dawn hawlna kawng 
ah haksatna i thawk 
chu gentam ngailo in i 
hiatsak a hi. A thawn ah 
ei pia zing thei ding leh 
ei chawm zing thei ding 
umlo ding ahi ziak in nek 
hawlna di lampi ngaitua 
masa leh a taima ma chu 
vangpha ding ahiu ti hiat 
a pawimaw a hi. I gam 
buaina ziak ah i thawkna 
hi hung nasa zaw diak 
maithei ahia, panpina le 

a kidai tâklo hun ah min 
nekhawlna lampi um 
zosia a buaipi zaw nung 
ah kibulpat thak di chu 
lungkham um ma ma 
ding a hi. Ziaziakchun tu i 
dinmun ahin taima tak in 
sep thei thei sep ziang hi 
a pawimaw a hi. Ziagual 
a chu i bawl ahi chun 
Pathian in i thawk gim 
nate malzawl ngei ding a 
hi.

I unau gambuai ziak ah umna 
leh chenna mun chawn ngaite 
pawimaw tângpi khawtâng 
leh kochuam in i bawltheite, a 
thuaktu leh a la dawngsawng 
tute mawpuakna chuam 
chuamte i vak gentau a. Lam 
khat bêk ah ma i sawnpi thei 
chun kipak um ma ma ina. I hi 
hi na ding i hi zota siamphat 
leh suk danglam thei neilo 
i hiziak i hiau a, haksatna i 
thawkte hi Pathian lemguatna 
a hi dan lunggil tak ah pawm 
in Pathian in ei â ding ah bang 
a guanggal a hi em ti thîlthiam 
a masawnpi khawlaw hialna 
ding in matchiat gua hitiu.

“BIBLE STUDY ON SAM 87:1-7”

~ Rev. Summinlian Vaiphei
i/c Sugnu Pastor Bial 

Thumapui: Zia Sam hi Korah Chate Pakna la ti ah gen a hi. A 
ziak chu Korah Chate hi temple ah pakna La a sak phat ua leh 
lapui tu’n a pang sek ui, tulai hun tawh kituak ah gen ding hi leu 
hin Song Leader ti thei hi’nau. Zia Sam hi Pathian biakna lopi zia 
puan dawkna a hi. Chuleh, zia Sam hi Babylon gam ah sal ah a 
tân ma/ tân nung ua phuak hi ding in mi thiamte ginchak dan  a 
hi. Zia Sam hi Zion La ti’n le gen a hi.

Exegetical Note (Thumal 
pawimaw hilchianna)
Châng 1. Tângthiangtho: 
“Tângthiangtho” tihi Zion tâng 
genna a hi.  Bangziak ah tâng 
thiangtho kiti a h’em? Ziatak 
mun hi Abraham in a chapa a 
golulpen latna mun leh David 
in  Pathian kiang ah ama ngei 
kisengso ah thilpiak a latna 
mun ahi ban ah Lal Solomon in 
temple lopi tak a hung sakdaw 
na mun a hi (2 Chr. 3:1). Ziate 
ziak ahin tâng thiangtho ti min 
put sak in a hung umta a hi.  
Ziagual ah Pathian â ding ah 
ginna ah galhat minthang ten 

Pathian suk lungdam na mun 
ah a la mat tâk ziak un, zia 
mun chu tâng thiangtho ti’n 
hiat in a hung um ta a hi.

Châng 2. Zion kotkhakte chu 
Jakob chenna mun zosia sang 
in a ngaina zawi:  Bang ziak 
ah Pathian in Zion/Jerusalem 
hi Jakob chate chenna mun 
dang zosia sang ah ngaina 
zaw a diam? I ti ahi leh Israel 
te Pathian chenna mun ahi 
ziak a hi (Isa 8:18; Ps 74:2). 
Chun, Jerusalem chu Pathian 
bawm umna mun ahi ban ah 
a mitêl te’n ama Pathian ngei 
a biaknau mun pen a hiziak 

in Pathian inle zia Jerusalem/
Zion tâng hi Jakob chate’n 
mundang gam a lua nau sang 
ah a ngainat zawk a hi.

Châng 3. Pathian khopi ti chu 
Jerusalem genna ahi mai hi. 
La chanchin lopi tak in a gen 
sek ui, Juda te’n Jerusalem 
chanchin a gen chim thei puau 
hi,  Jerusalem a ngainat dan uh 
Sam  137 in kichian tak in a mu 
thei hi. Bangziak ah zia gual 
lawm ah hi a ngainatu a h’em? 
A pu leh pa teu in Jebus mite 
khut ah kipat a lak piak dan 
teu, chun Solomon in temple 
a sak thu leh temple hawn ni 
ah Skyna lopi tak ah a chung 
ua hung kilak  dante kha hahip 
in a tu leh chateu kiang in a 
gen sek uh a hi. Juda pate hon 
Jerusalem a ngainat danu chu 
mundang ah a zin dawk ding 
phat ua leh Jerusalem leivui 
a chun ua, a kipuak sek ui, a 
pauchap ding phat ua leh zia a 
lei vui puak uh chu a phel zak 
ua a chung ah chun khupdin 
in a pauchap sek ui, zia lei vui 
chung ah pauchapna a nei ua 
leh Jerusalem ah pauchap gual 
in a kingai ui. Chun, a pauchap 
phat ua leh le Jerusalem lam 

ngat in a pauchap sek ui (Cf 
Dan 6:10). 

Châng 4 & 5: Zia châng 4 leh 
5 ziak ahin Bible hilchian tu 
tamtak ten Sam lak ah hilchian 
hak pawl ah a la gen uh a hi. 
A thu um gual gual ah hilchian 
guat ahi chun a haksa ding 
him in a kilang hi. Himaleh, 
thagau lam thucha a kentel 
a kipat ah hilchian ahi chun  
thagaulam thucha lopi tak 
a zil dawk thei a hi. Châng 
4na ah gam Rahab, Babylon, 
Philistia, Ethiopia leh Tura 
gam min a hung kilang ah, zia 
gamte hi Jerusalem â ding ah a 
melma ngen ahiu. Zia gamte hi 
Jerusalem ah kipat hung piang 
dawk gual ah gen hin hilchian 
tute lu a su hai a hi. Himaleh, 
thagau thucha a ken ah kipat 
hilchian ahi chun kochuam 
Pathian khopi ah chun namtin 
chitin a lengkhawm vek ua, zia 
tak ah chun Juda mi aum ta 
pua, Grek mi le aum ta puai; 
suak leh suaklo aum chuam 
pua, numei leh pawsal aum 
chuam tapuai Khrista Jesu ah 
chun pumkhat ahi tau hi (Gal 
3:28). Pathian kochuam ah 
chun namtin, chintin, pautin, 

leng leh lal, chaga gentheite 
thumun ah a chenkhawm nau 
mun a hi.

Zia mi chu zia hi piang a hi: I 
pianthakni ah i min Pathian in 
hinna lekhabu ah a zik lut hun 
gen na’n le a matthei hi. Chun, 
hunnunung ah vaihawmna ni 
tak leh ama chu zia ni ah kha a 
hilo leh zia tak ah khan a piang 
thak hi ti genna’n le a mat thei 
tho hi. Jesu Krista thisan zal ah 
gingtute i vangphatnau chu 
Pathian in tepte tâk ah ei ngai 
hi a hi.

Châng 7. Lasamite leh 
lâmmite: Lasamite ti hi Kora 
chate genna ahi mai a, chun 
lasak bep hilo in lâm le lâm 
sek ding un ginchak a um hi. 
Katuinak zosia chun nang 
ma ah um ahi Abraham in a 
chapa neisun a latna mun leh 
David in ama ngei kisengso ah 
halmang thilpiak a latna mun 
ngei ah kipat in Pathian lung 
a awina leh malzawlna a chan 
gual un, tulai ah Khristiante 
hin le Pathian ah kipat thagau 
lam malsawmna i dawn theina 
ding un khêk châk neilo ah 
kipumpiak na hi a poimaw hi. 

La siamtu in, “Kei â ding ah 
kahin sung hin ka lim thei 
puai, Ka Lal Khrista kona gual 
ah Isak maicham ah kaki piak 
chun malzawlna tui thiang 
limna a hung luang,” tin a la 
gen hi. Zia chu hilo ah mani 
masial tak leh midang â ding 
gel pha keilo ah, Abraham leh 
David te mizia guallo tak ah i 
khawsak ua chun taksa leh 
thagau lam ah malsawmna 
dawn malak sang in keu gawp 
ding i hiu.

Thagaulam Thucha: Zia Sam 
87 na ah kipat zil daw ding 
ah dawi um ta chu: Thuthung 
Thak  kochuam hi i ngai nat 
ua i ngai poimaw deu deu 
uh a poimaw ma ma a hi. 
Kochuam chu i ngaisang ua 
Biak-In le hoitak tak i nei tau 
hi. Zia chu ahi zinglai in tulai 
hun ahin kochuam ngai nepna 
leh kochuam pawt san a pung 
deu deu hi. Thagau chang sang 
talua kisa kochuam pawtsan 
ut hial ah thagau chang i hi 
khak ua leh vang Pathian a pat 
thagau hilo ahi ti hiat ding a 
hi. A langkhat ah Kochuamte 
hinle midangte â ding ah ngai 
nat thei ding leh bêl nuam 

ding ah i kisiam tuak zel uh a 
poimaw hi.

Kochuam genchian na ah 
chun Muthei kochuam leh 
mutheilo kochuam tin gen 
sek a hi. Muthei kochuam 
chu zia khawvel ah um hi a hi. 
Thuthung Lui hunlai ah Pathian 
khopi ala kiti a bukim a hung 
pawtna ti’n le a gen thei hi, zia 
muthei kochuam hi militant 
church tin le gen ahi, aum zia 
chu dotu nei kochuam/galdo 
nei kochuam  tina a hi. Tulai 
ahin kochuam  dotu ding a 
tam deu deu a, social media 
ngei ah le dai dawpna nei keilo 
ah gen se miah miah lah bei 
talo, i kietchian uh chu a ngai 
ma ma ta a hi. Kochuam in 
sawiselna ding leh titlona nei 
ngei ding a hi, zia chu ahi zing 
lai in Pathian in a kochuam hi a 
tha tham pua, khawvel thunei 
tute suk man thai ding inle a 
kawi diaklo a hi.

Mutheilo kochuam  (Van 
kochuam   or triumphant 
church tin le a gen thei hi) chu  
dan ni phat leh i lawi lutna diu 
mun chu a hi. Zia lei kochuam 
hi chu do nei kochuam ahi gal 
dozel ding i hiu himaleh dan tak 

leh  Jesu thisan ah silthiante 
zosia mutheilo kochuam ah 
chun lawilut ding i hiu. India 
gam ah BJP in vaihawmna 
hung tu kit leh kochuamte 
hin haksatna hung tuak deu 
deu ding i hiu ti chu mi tam 
tak ngaidan a hi. Zia khawvel 
hin kochuam hi a bul ah kipat 
a do zing himaleh, a zo theilo 
a hi. Melma do nei kochuam 
hin Danni leh zotu kochuam 
ah lut ding i hiu. Pathian in a 
kochuam hi min hoi tak tak 
a pia zia minte chu: Khrista 
taksa, Mothiangtho, Pathian 
inkuante, thutak khuam, Lal 
thiampu te hi a hi.

Thukhakna: Thuthung lui ah 
kochuam limtha kha Thuthung 
Thak hun ahin a tak in muthei 
ding in a hung kilang ta. Zia 
kochuam ah chun mizosia 
a kithawl vek mai hi. Zia 
kochuam hin hatlona leh 
titlona nei maleh Pathian in a 
chapa Jesu Krista thisan ah a 
phudaw ahi ziak in a thatham 
ngai puai. Zia kochuam ah chu 
nang leh kei Lalpan ei pan sak 
nawp hi zia khel ah thil man 
tam leh thupi um talo a hi.

“KHAWVEL AH I UM SANU”

~ Pu Th. Liankhup
Missionary 

Zia khawvel (leichung) a hin sukkhial/ bawlkhial ziak ah hung 
um i hi puau a, i hung piandawu hile vangsiat leh vangphat 

ziak le ahi diak puai. Khawvel ah i nu leh i pa ten ei ngaitua leh 
ei pawm masang un Pathian in ei vei in ei ngaitua masa suak 
kei ta a hi. Pathian in i taksa pianphung leh i nam ding leh i 
rawng ding leh i pianni ding leh i thini ding tiang guat felsa  vek 
in ei siam hi. Pathian in thil zosia hi san leh vang hawitak nei  in 
ei siam vek a hi. Khawvel ah i hung pian dawua khan Pathian 
chu mutheilo hiatpitu i kiang ua um zing ahia. I pian daw ziak 
un kipak in a lim ma ma hi. Pathian in nang leh kei ei siam a, 
khawvel ah ei umsak hi i vangpha ma ma ui. Midang tamtak a 
lawsap lai in nang leh kei ei siam khel ziak chu Ama kipak sak 
ding leh a lopi zia sulang ding leh a kipakna siam ding in ei siam 
zawk a hi.

Ei siamtu Pathian kipak sak 
leh lim tak ah um sak chu 
khawvel ah i pian dawu leh 
umna ziaku pawimaw pen 
chu a hi. Ziaziakchun neu 
talua, tinglo talua, neilo talua 
ti a um puai.  Pathian in a 
kumtuang gam luapi ding 

ah ting ah  ei guat a, lul tak 
ah ei siam khêl ah  lopi leh 
thupi a um puai.  Pathian in 
i taksau ah thilthawn piak, 
limna kipaknate, dana leh 
lungngainate hethei ding 
in ei siam a. I lei hinkhuau 
hi thuakgim leh nguitak ah 

mang ding in ei dawi pua, lim 
leh kipak tak ah mang ding 
in ei dawi hi, a ziak chu a ma 
gual ah ei siam ahi ziak in.

 Midangten hun tamtak in 
i hetmil seku chu ei siamtu 
Pathian ngei le lim thei kipak 
thei leh lungawi thei, hepithei 
leh khawtuana nei ahi gual 
in. I Pathianu hi lungna thei, 
thasia thei bep hilo in itsikna 
le nei ah lungngai thei a hi.

Pathian in ei siam ziak leh 
khawvel ah ei umsak na ziak i 
hetna ding a chu Ama Pathian 
ma i dawt ua, a thu Bible ah i 
kilekitu a ngai a hi.

Etsakna’n thilsiamtu  
(mechanics) khat in thil 
pakhat pawimawna tak ah 
matding a siam chu ei pe 
taleh, ei un a matna ding leh 
a bulna ding kihelo ding a hi, 
a thilsiam ngei inle khawi ah 
bul a mat ding ahi ti ama leh 
ma kihelo ding a hi.

Ziagual a chu ei unle Pathian 
in bang ding ah ei siam, bang 
bawl ding ah ei dawi a h’em 
ti chu eimau  leh eimau 

kihetheilo ihiu. Ama ei siamtu 
Pathian ma i dawt ua i hetu 
ngai a hi.

I hinkhuau i kien ua i 
mawpuaknateu i en nawn ua, 
i tup leh ngim teu i ngaituau 
ah bang tin pan i lathei uh 
em ti in theitawp in mâ lâk 
na i siam sek ui, theitawp i 
suana ziak un, thil tamtak 
a chu i lawting sek ui. Ahin 
i lawtinnau leh  Pathian ei 
siamna ziak tak chu kibanglo 
maithei kawng tamtak ah 
lawting hi ngal, Pathian in 
i sep  i bawl ding a guatte 
sem kha nailo ti le um thei 
a hi. Khawvel ah  i damsung 
un dawitel thei tamtak a um 
maithei, kumtuang gam a 
chun dawitel thei pani bep a 
um hi. Zia chu thina leh hinna 
a himai hi. 

Pathian in a chanchinpha 
mang ah khawvel ti danglam 
ah ama lopina leh Pathian 
bangkim siamtu a hina sulang 
ding in nang leh kei ei dawi in 
ei siam ahi ti lehin kigenkhial 
khel puan a. Ei mite hi Pathian 
thu leh chanchinpha hi i het 

dan dan un pawm ah limpi 
mai ihiu a, i hetu a tamzawte 
chu mite gen leh gensawn 
i ngaithak ua pat te ahiu. 
Hukdam hi a, vangam kai hi 
ding chu thatnawp um leh 
kipak umtak a hi. Ziaziakchun 
midang le i dawisak ua mizosia 
hukdam a hitheina ding in i 
phâk tâwk chiat ua pan i lau 
a lungdam a um hi. Himaleh 
hukdam i hinau leh a hepina 
hin mabâk a nei hilo maw? I 
gam dinmun et in Pathian thu 
i buaipi dan teu leh hetdan 
teu hi bawl fulo nei  i bang ui 
maw?

Mi tamtak in Lal Jesu Khrista 
hi i mimal hinkhuau bep ah 
pawimaw, vangam kaina 
ding bep ah matding ti hi leu 
hin a kilawm hi. Pathian in a 
tup leh a dawi chu, vangam 
kai bep hilo in, zia khawvel 
ah i damsung  tu hun ah thil 
bangkim i sep leh i bawlteu 

leh i mabâk zosiau ah ama  
dawigual ah danglamna tuntu 
hi ding in ei dawi hi. Pathian 
in zia khawvel ah ei umsak na 
ziak chu, Khawvel chiadan dik 
talo, ama Pathian dawigual 
ah umtalo hi siampha ding 
leh, chanchinpha mang ah 
sudanglam  ding a theitawp 
ah pang ding a pawimaw ei 
sak ziak a hi.

Pathian chate chu a thimna 
mun ah vak ding, khawvel dan 
tawh kisiamlem mai hinkhua 
hilo, danglam ngam hinkhua 
a hi zaw ding a hi. “La gam 
hung tung hen. La dawigual 
van ah min a hi gual un, lei ah 
min le hiu hen”. Zia khawvela 
vangam tep lawkna Pathian 
gam tunsak ding in, nang leh 
kei hi Pathian in ei umsak ahi 
ti hemil lo a, pauchap zing 
kawm ah a selai siamphatu 
ding in pan la thak hitiu.

Pilna petu LALPA ahia, Ama ah kipat in hetna leh 
hetthiamna a hung pawt hi

“PATHIAN NAI HITIU”

~ Pu Justin
Missionary 

Mang ding ah le dawi umlo 3rd May 2023 apat khan i la 
tuak ah, In leh lo, gam leh gua mai hilo in hinna natiang 

le tamtak i chân tau hi. Biak-In tamtak suksiat leh suk pawlche 
in a um tai. Lungthim nat a um ah bawl thei tak tak la i nei diak 
puai. Zia buaina hi bang ziak ah hung kipan a h’em ti kidawng 
ta leu hin gen ding nei chiat hitiu. Mi chuam chuam le maw 
chansak hitiu. Zia haw chu hawl dawk ah ngaitua khawm ding 
ti le i hi diak puai. Pathian hin guanggal bang h’em khat chu nei 
ngei ina zia chu mimal tin in hawldaw gua in Pathian buan thak 
leu hin nawp a um ma ma hi. 

Pathian thil hitheina hat tak 
muang in sukling butlo ding 
ah kilang Jericho kulpi det tak 
mai kha Isarel ten Josua mapui 
na in ala lau ah, a kipak ma 
mau ah. Jericho tawh te kham 
le hilo Ai khua (galdo mi zosia 
le sawl ngailo ah a ngai uh) 
neucha kha a va do ua a lel ta 
mai ua, Isarel te a ding ah chun 
mualpho um taka hi. Akan 
in hansia lawkhumsa a la lak 

ziak in Isarelte chu a mualpho 
khawlaw tau hi. Mi khat suk 
khial ziak in Isarelten galdo 
mi tam tak a chân khawlo hi. I 
gam buaina kuama dang ziak 
hilo in kochuamte lak ahin 
hansia law khum sa i la kawl 
khak ziak ahi mai diam? Mani 
kienchian thak in Lalpa a ding 
in kihi thiangtho thak hitiu. I 
bawl ding ah thianglo, i nek 
ding ah thianglo, i umna ding 

ah thianglo bawl, sem, ne khat 
to i hi kha tawl em? Nang leh 
kei ziak in i gam leh nam in a 
thuak thei hi ti hemil puai tiu. 
Zia gual ma a chun ei ma ziak 
in i nam leh gam in damna a 
chang thei hi. Potiphar chu 
Joseph ziak in maljawl in a um 
hi (Thilsiamthu 39:5)

Isarel chate apat zillai 
muthei tam tak a um ah, 
Pathian a kihei mang san 
phatu leh a gam un hipite, 
kialte, ahilo leh suak leh sal ah 
ten pui in a la um sek ui. Kisik 
ah Pathian lam a hung kile kit 
phatu leh Pathian in a la hidam 
kit sek hi. Nineveh khua suk 
mangthai ding ah umsa kha 
bawn kisik ah Pathian lam a 
ngat ziak un sukmangthai 
ahi tapuai. Zia tiang ahin 
haksatna leh mulaphona i 
tuak ta i lungthim teu sutâk 
mailo in Pathian lam nga 

thak hitiu. “Lalpa la Pathian 
uh hepi ah, a lampi la hawu 
ah, a dante, a thupiakte, a 
vaihawmna thute la zop ding 
ua tuni ka hun piakte hi la zop 
ua ahi chun, hing leh dam in 
hung pung in la tiu in, Lalpa la 
Pathian uh chun hun maljawl 
in a” (Dan Lekhabu 30:16). 
Sodom leh Gomorrah khua 
kha midik sawm tiang bek a la 
um hileh bawn sukmangthai 
hilo ding a hi. Tuni simtute 
zosian kituak tak ah Pathian 
lam ah i kihei chun Pathian in 
ei la hidam ngei ina.

Sam ziktu chun “Kei a dingin 
vang Pathian nai ah um hi 
a pha ahi… (Sam 73:28)” 
Pathian nai ah um tup pen in 
nei chiat in Pathian lam in kile 
chiat leu hin Pathian in ama 
gingtute a ding ah thilpha 
chu he ma ma ina. Simtute 
Pathian nai hitiu. 

Bible sim zing ziangte hinkhua leh khawsakna 
kuaman a nuaisia thei ngai puai.

~ Horace Griley

“AW LALPA, KHAWI AH CHIA DI 
KA HEM? (KLB 230) ”

Johan 6:68-71
~ Upa BT Khampu

Kangvai 

1.	 Aw Lalpa, khawi ah chia di ka hem?
	 Nang kumtuang hinna la nei hilo a hem?
	 Nangma lampi, thutak, hinna la hi,
	 Nangma ah chun chia pek ingka.
	 	 Aw Lalpa, la chiana phawt ah chun,
		  Zui zing thei ding in ei pui pek in;
		  Khawvel pâk hawite ‘hin muang den kha’ngka.
		  Kumtuang lampi’n ei pui pek in.
2. 	 Aw, Lalpa lei malzawlnate hi,
	 Nangma sâng in ka la ngaina zaw ta’u hi;
	 La malzawlna pak hawi ka del zo ta’u,
	 Kumtuang lampi’n man lâw kha’ngkau.
3. 	 Ching di neilo belam hawn gual in,
	 Keimau nawpna lampi chiat ka zui zo ta’u;
	 Khawvel pak zû chawp in muang den kha’ngka,
	 Lalpa nang in ei pui pek in.
4. 	 Setan sâwlchak gin-um Juda in,
	 Lei sum leh pâite’n hinna tatdaw a gua;
	 Khawvel hausaknate thangai ziak in,
	 Kumtuang hinna a nusia ta’i.

Zia La hi Famta Pu Tawngkhawlian phuak a hi. Ama hi Kawlhen 
hausa Famta Pu Khupzathang cha pawsalte lak ah a palina (4) 
a hi. Kawlhen Govt. L.P. School ah a pension tiang ah sem a 
hi. Ama hi Pathian ngaisak, La lam ah lunglut mi a hi. Ama leh 
ama Tonic Solfa a kizil thiam a, Harmonise bawl thiam tak le a 
hi. “Khristiante La Thiangtho” ti Labu, Tonic Solfa tawh kithua a 

LÂ LEH A CHANCHIN

la sundawk a, tulai La kiphuak 
thak tamtak a lakhawm hi. 
A damsung hun tamzaw 
Kawlhen khua ah a matnung 
in Hq. Veng, Lamka ah hung 
chenglut in, December 6, 2010 
in a lei hinkhua mangzo in, Hq. 
Veng thanmual ah thawkit ni 
ah a taksa thawkitna ngâk ding 
in vuiliam a hi tai.

A La phuak hung kipat dan 
leh a dawi leh tup chu zia gual 
hin a gen hi. 1974/75 lai hi in 
ka hia, Pathian ni khat zingkal 
kikhawp pel ah Uisu kawl 
veng lam ah ka va vakdaw leh 
khanglai mi tam beklo tawh 
Inmai tual ah zia La hi a la hil 
ah Soprano (air) a la zilpi a, ka 
ngai leh kenle pha/hawi ka sa 
ten hi. Ei hung mu phat in, hung 
tia, hung tia, “Zia La hi maw, 
Pastor Khaizakham Sermon 
thupi ‘Nang haw le chiamang 
la nuam awm? (John 6:68) ti 
ka ngaithak lai in ka lungthim 
a khawikha bêk ah, La ah ka 
siam ei vei. Tulai Khristiante 
dinmun tawh kituak ka sa ma 
ma hi” a tia. La kiman di leh, 
tunitak kikhawpna sak thei 
ding in zil leuhin ka nuam na 
e, a tia. Zia phat chun mi ka 
hawlkhawm ua a pawl (part) 
kim in ka zilthiam ua, nitak 
kikhawpna chun ka sa ngal ui. 

Zia chu zia La hung kisak daw 
pat dan chu a hi.

Zia Laphuaktu in a dawi leh 
tup dan chu a châng tin leh a 
thunawnte ah hin muthei a hi. 

Châng khatna: Jesu’n a 
nungzuite kiang ah, Nanghaw 
le chiamang la nuam awm? a ti 
lai in Peter in a hun dawnhu a, 
“Lalpa kua kiang ah chia ding 
ka hiu em? Nang in kumtuang 
hinna la nei ngal a” a tia. 
Kumtuang hinna neina ding 
in Jesu bep chu Lampi, Thutak 
leh Hinna a hi.

Thunawn: Jesu zui zing thei 
ding in Ama ah kikawlsak zing 
a ngai hi.

Châng nina: Malzawlna i 
dawnteu hi a petu sang in 
i ngaisang zaw kha sek ua, 
kumtuang lampi i hawkhial 
khawlaw sek ui ti ei kawkmu hi.

Châng thumna: Chingtu neilo 
Belam hawn gual ah vak 
zâk, mani nawpdan chiat ah 
gamtalo ding in ei chial hi.

Châng lina: Jesu nungzui, Juda 
Iskariot gual ah khawvel sum 
leh pai, hausaknate thangai 
ziak ah kumtuang hinna lampi 
nutsia/matsua khak thei a 
hidan ei kawkmu hi

CKNP Committee Bial Fan leh Seminar Programme

D. Phailian Pastor Bial
(August 20, 2024)

Resource Person:
1. 	Pi Thuamkim, Ex-Officio
2. 	Pi Hatneimawi, C/m

S. Munnuam Pastor Bial
(August 10, 2024)

Resource Person:
1. 	Pi Kh. Thianniang, Fin.Secy.
2. 	Pi Ngaimawi, C/m

Lamka Pastor Bial
(August 13, 2024)

Resource Person:
1. 	Pi Hoipakkim, Secretary
2. 	Pi Nemsonkim, C/m

S. Kawtlian Pastor Bial
(August 13, 2024)

Resource Person:
1. 	Pi Thuamkim, Ex-Officio
2. 	Pi Chongneo, C/m

New Lamka Pastor Bial
(August 17, 2024)

Resource Person:
1. 	Pi Hauchin, C/m
2. 	Pi Pauthianting, C/m

Mata Pastor Bial
(August 17, 2024)

Resource Person:
1. 	Pi Chinglalven, Ex-Officio
2. 	Pi Lalthazo, C/m

Dumlian Pastor Bial
(July 13, 2024)

Resource Person:
1. 	Pi Rody Lamneiphal, C/m
2. 	Pi Chinboinu, C/m

Kawlhen Pastor Bial
(August 6, 2024)

Resource Person:
1. 	Pi Nengneithem, Ast. Secy.
2. 	Pi Nemsonkim, C/m

Naupang lungthim thiangtho takte nui mêl ah chun la lim thei em?

Gualphalote vangsiatna chun vangpha la hi dan tâklang in la he em?

Khamthei kawl ah tângte husa git chun la lung a suhna, la nuisan em? 

aloleh la puaknatpi em?

Gâl langkhat lam ah kipat Migentheite meisel de lep lep chun a lum 

dan la he thei em? 

La haksatna chu lianpen ah ngai in la beidawng sek em?

Hinkhua hi a pâk gimtui bep dîklo in a ling hiamte hi kisutsak sek 

tiam in!

Tichun, la mihing chanpite hepi zaw diak in la tin, hinkhua hi etlawm 

ngei ina!

Synod Choir Uniform Latna
August 8, 2024 nitak in 
Tangphai Synod Choir (2024-
2026) te Uniform latna Rev. 
Thanglianlal, Synod Secretary 
Sr. in Rev. Thangkai leh Rev. 
Lungpau Hall in a la nei hi.

Fellowship
August 17, 2024 (Kiginni) in 
Sugnu Pastor Bial KKP in Hill-
Town Kochuam Sunday School 
Hall ah Fellowship a la mang 
thei ui.

Bial KKP Meet 2024
D. Phailian Pastor Bial 
Khristian Khanglai Pawl in Bial 
Conference 16-veina thupukna 

dungzui in August 15-16, 2024 
nite in Bial KKP Meet, False 
9, Saikot in a la mang ua, 
August 16, 2024 nitak in Bible 
Hill Kochuam Biak-In mun in 
Meet Khakna Fellowship a la 
mangthei ui.

Tutiang ah CKKP Budget piate
(2024-2025)

1. 	 Bengaluru Kochuam
2. 	 Leijangphai Pastor Bial
3. 	 Phailianbung Pastor Bial
4. 	 S. Kawtlian Pastor Bial
5. 	 Mata Pastor Bial
6. 	 Lamka Pastor Bial
7. 	 Phaipheng Pastor Bial
8. 	 New Lamka Pastor Bial
9. 	 Sugnu Pastor Bial
10. 	D. Phailian Pastor Bial
11. 	Jiribam Pastor Bial
12. 	S. Munnuam Pastor Bial
13. 	Kawlhen Pastor Bial
14. 	Delhi Kochuam
15. 	D. Khawzim Pastor Bial
16. 	Kangvai Pastor Bial
17. 	Panglian Pastor Bial


